
PERATURAN DAN PELAKSANAAN GERAN PENYELIDIKAN UNIVERSITI ISLAM ANTARABANGSA SULTAN ABDUL HALIM MU’ADZAM SHAH


1. TUJUAN
Pekeliling ini bertujuan untuk memaklumkan dan menetapkan peraturan-peraturan, syarat-syarat, tanggungjawab-tanggungjawab dan proses permohonan serta pelaksanaan Geran Penyelidikan Universiti Islam Antarabangsa Sultan Abdul Halim Mu’adzam Shah (selepas ini dirujuk sebagai “GPU”) sebagaimana yang dibuat oleh Mesyuarat Senat Kali Ke-118 (Bil. 01/2024).
2. LATAR BELAKANG
2.1
GPU diwujudkan sebagai usaha untuk memperkasakan bidang penyelidikan di Universiti Islam Antarabangsa Sultan Abdul Halim Mu’adzam Shah.

2.2
Mesyuarat Senat Kali Ke-118 (Bil. 01/2024) yang bersidang pada 21 Januari 2024   telah bersetuju meluluskan dan menetapkan peraturan-peraturan, tangggungjawab-tanggungjawab, syarat-syarat dan proses permohonan serta pelaksanaan GPU.
3. TAFSIRAN

Dalam Pekeliling ini;

“GPU” ertinya Geran Penyelidikan Universiti Islam Antarabangsa Sultan Abdul Halim Mu’adzam Shah.

“JKU3PK” ertinya Jawatankuasa Persidangan, Penyelidikan, Penerbitan dan Konsultasi di Universiti Islam Antarabangsa Sultan Abdul Halim Mu’adzam Shah yang telah diwakilkan kuasa oleh Senat untuk menjalankan fungsinya yang berkenaan bagi pihak Universiti.

“Pemegang Geran” ertinya Kakitangan Akademik Universiti Islam Antarabangsa Sultan Abdul Halim Mu’adzam Shah yang berstatus jawatan Tetap atau Kontrak yang telah diluluskan permohonannya atau permohonan atas namanya suatu GPU.

“Pemohon” ertinya Kakitangan Akademik Universiti Islam Antarabangsa Sultan Abdul Halim Mu’adzam Shah yang memohon sebagai Pemegang Geran GPU.

“Penamatan Perkhidmatan” ertinya perkhidmatan seseorang kakitangan Universiti telah tamat atas apa jua sebab. 

“Penyelidik Bersama” ertinya mana-mana orang yang dijemput untuk menyertai penyelidikan oleh Pemegang Geran sama ada Kakitangan Universiti Islam Antarabangsa Sultan Abdul Halim Mu’adzam Shah atau selainnya.
“Pihak Berkuasa UniSHAMS” ertinya mana-mana badan, lembaga atau jawatankuasa yang ditakrifkan sebagai Pihak Berkuasa (Authorities) di bawah Seksyen 13 Perlembagaan Universiti Islam Antarabangsa Sultan Abdul Halim Mu’adzam Shah 2018 dan pindaannya (jika ada).

“Pihak Pengurusan Universiti” ertinya mana-mana Pihak Berkuasa UniSHAMS atau pegawai yang mempunyai kuasa atau diberikuasa untuk bertindak sedemikian.

“Pusat Pengurusan Penyelidikan (RMC)” ertinya Pusat Pengurusan Penyelidikan (RMC) yang beralamat di Aras 2, Bangunan Canselori Tan Sri Ustaz Azizan Abdul Razak, Universiti Islam Antarabangsa Sultan Abdul Halim Mu’adzam Shah, 09300 Kuala Ketil, Kedah.

“Tempoh Penyelidikan” adalah seperti yang dinyatakan di Perenggan 6 Pekeliling ini.

“Tempoh Penyelarasan” ertinya satu tempoh dua belas (12) bulan daripada tarikh tamat Tempoh Penyelidikan yang diberikan kepada Pemegang Geran untuk menyempurnakan penerbitan, percetakan dan tuntutan-tuntutan bayaran.

 “Universiti” ertinya Universiti Islam Antarabangsa Sultan Abdul Halim Mu’adzam Shah dan termasuklah legal entity yang menubuhkannya iaitu UNISHAMS. SDN. BHD. (No. Syarikat: 200301002054 /No. Syarikat (lama): 604474-X).

4. KELAYAKAN DAN PROSES PERMOHONAN SEBAGAI PEMEGANG GERAN GPU

4.1 Permohonan adalah terbuka kepada Kakitangan Akademik Universiti Islam Antarabangsa Sultan Abdul Halim Mu’adzam Shah yang berstatus jawatan Tetap atau Kontrak sahaja. Walau bagaimanapun, mana-mana orang yang bukan kakitangan Universiti Islam Antarabangsa Sultan Abdul Halim Mu’adzam Shah boleh menjadi Penyelidik Bersama tertakluk kepada persetujuan Pemegang Geran dan selagi mana tiada bantahan daripada JKU3PK atau Senat.

4.2 Pemegang Geran hanya dibenarkan untuk memegang satu (1) GPU sahaja pada satu-satu masa. Walau bagaimanapun, Pemegang Geran adalah dibenarkan menjadi Penyelidik Bersama dalam mana-mana GPU lain tanpa had.
4.3 Pemegang Geran yang telah diluluskan GPU yang mana penyelidikan/ projek tersebut masih belum siap tetapi telah mencapai peratusan siap sebanyak tujuh puluh peratus (70%) dari sudut kewangan atau milestone boleh memohon untuk tujuan dipertimbangkan GPU berikutnya oleh JKU3PK. Walau bagaimanapun, JKU3PK mempunyai hak mutlak sama ada meluluskannya atau tidak meluluskannya.
4.4 Permohonan bagi mendapatkan GPU adalah melalui RMC06: BORANG PERMOHONAN GERAN - GERAN PENYELIDIKAN yang boleh diperolehi daripada Pusat Pengurusan Penyelidikan (RMC) atau melalui Portal ICMS.
4.5 Borang Permohonan GPU hendaklah dilengkapkan oleh Pemohon dan perlu diserahkan salinan asal melalui serahan tangan kepada:

Pengarah

Pusat Pengurusan Penyelidikan (RMC)

Aras 2, Bangunan Canselori Tan Sri Ustaz Azizan Abdul Razak

Universiti Islam Antarabangsa Sultan Abdul Halim Mu’adzam Shah

09300 Kuala Ketil, Kedah.

4.6 Permohonan yang lengkap dan mematuhi syarat-syarat yang ditetapkan akan dibentangkan untuk pertimbangan JKU3PK.
4.7 Keputusan JKU3PK terhadap mana-mana permohonan adalah muktamad yang mana JKU3PK tidak terikat dengan apa-apa sebab untuk membuat keputusan sama ada meluluskan atau tidak meluluskan terhadap mana-mana permohonan. 
4.8 Sekiranya permohonan diluluskan, Surat Pelantikan GPU akan diberikan kepada Pemohon.
4.9 Pemohon yang telah diluluskan permohonan mendapatkan GPU adalah dikehendaki mengisi Borang Persetujuan Terima Pelantikan GPU dan menyerahkannya kepada Pusat Pengurusan Penyelidikan (RMC).
5. JUMLAH PERUNTUKAN GPU

4.10 Jumlah peruntukan bagi setiap permohonan GPU adalah mengikut kelulusan yang diberikan oleh JKU3PK dan akan dibayar oleh Universiti secara berperingkat kepada Pemegang Geran tertakluk kepada apa-apa syarat lain yang ditetapkan oleh JKU3PK dan peraturan Universiti.
4.11 Jenis perbelanjaan yang dibenarkan adalah mengikut VOT Perbelanjaan Geran Penyelidikan di dalam Garis Panduan Pusat Pengurusan Penyelidikan (RMC) yang boleh didapati melalui Portal ICMS.
4.12 Syarat-syarat perbelanjaan

(a) Semua perbelanjaan yang dibuat dengan menggunakan GPU ini hendaklah berkaitan dengan kajian seperti yang ternyata dalam cadangan penyelidikan/ projek.

(b) Semua surat memohon pembelian bagi mengeluarkan Borang Pesanan (LO) hendaklah dihantar kepada Pusat Pengurusan Penyelidikan (RMC). Proses seterusnya akan dilaksanakan oleh Pusat Pengurusan Penyelidikan (RMC) bagi memudahkan urusan pengawasan, sokongan dan kelulusan.
(c) Penyelidik Bersama dibenarkan menggunakan peruntukan GPU untuk menghadiri seminar setelah status penyelidikan/ projek siap mencapai 50%. Bagi kes yang status penyelidikan/ projek siap kurang daripada 50% sokongan Pusat Pengurusan Penyelidikan (RMC) adalah diperlukan bagi menghadiri sebarang seminar melalui peruntukan GPU.
(d) Bagi setiap pembelian, Pemegang Geran dan Penyelidik Bersama hendaklah mematuhi tatacara perolehan menurut peraturan-peraturan dan pekeliling kewangan yang berkuatkuasa di UniSHAMS.
(e) Jumlah perbelanjaan perjalanan dan sara hidup (VOT 21000) yang berkaitan dengan penyelidikan/ projek dihadkan kepada maksimum 30% daripada jumlah peruntukan sesuatu GPU.
(f) Peralatan penyelidikan yang dibeli dengan menggunakan peruntukan GPU (VOT 35000) bernilai RM200.00 dan ke atas adalah menjadi hak milik UniSHAMS dan hendaklah ditempatkan di kulliyyah/ jabatan setelah selesai menjalankan penyelidikan/ projek seperti yang termaktub di dalam Garis Panduan Pusat Pengurusan Penyelidikan (RMC).

(g) Penyelidik Bersama layak untuk membuat tuntutan perbelanjaan melalui Ketua Penyelidik selagi mana tidak bercanggah dengan peruntukan Pekeliling Pusat Pengurusan Penyelidikan Bilangan 01 Tahun 2024 ini, dasar-dasar, garis panduan, pekeliling-pekeliling yang berkaitan, peraturan-peraturan, arahan-arahan dari Universiti, JKU3PK serta Pusat Pengurusan Penyelidikan (RMC) dari semasa ke semasa.

6. TEMPOH PENYELIDIKAN

6.1 Penyelidikan/ projek yang menggunakan GPU hendaklah disempurnakan dalam tempoh yang diberikan bermula dari tarikh GPU tersebut diluluskan oleh JKU3PK.
6.2 Tempoh Penyelarasan selama dua belas (12) bulan daripada tarikh tamat Tempoh Penyelidikan diberikan kepada Pemegang Geran untuk menyempurnakan penerbitan, percetakan dan tuntutan-tuntutan bayaran.
6.3 Sekiranya Pemegang Geran gagal menyempurnakan penyelidikan / projek berhubung GPU yang telah diluluskan atau atas namanya dalam Tempoh Penyelidikan seperti diperuntukkan di Perenggan 6 ini, maka JKU3PK berhak menyenarai hitam Pemegang Geran daripada menerima GPU selama satu (1) tahun.
7. SYARAT-SYARAT DAN TANGGUNGJAWAB-TANGGUNGJAWAB KHUSUS PEMEGANG GERAN 

7.1. Pemohon yang telah diluluskan permohonan mendapatkan GPU adalah wajib mengisi Borang Persetujuan Terima Pelantikan GPU beserta setem hasil dan menyerahkannya kepada Pusat Pengurusan Penyelidikan (RMC) sebagai bukti persetujuan terikat dengan peraturan-peraturan, syarat-syarat dan obligasi-obligasi sebagai Pemegang Geran.
7.2. Pemegang Geran hendaklah bertindak dan bertanggungjawab sebagai Ketua Penyelidik.
7.3. Pemegang Geran hendaklah bertanggungjawab memastikan penyelidikan/ projek dijalankan dengan menggunakan kaedah penyelidikan seperti yang telah diluluskan oleh JKU3PK.
7.4. Pemegang Geran dilarang terlibat dalam sebarang bentuk plagiat.
7.5. Pemegang Geran hendaklah mengendalikan penyelidikan/ projek dengan cara yang tidak menjejaskan kepentingan dan nama baik Universiti dan perlu mengambil langkah-langkah sewajarnya dalam mengelakkan sebarang penyalahgunaan peralatan dan kemudahan yang disediakan oleh Universiti semasa melaksanakan penyelidikan/ projek tersebut.
7.6. Pemegang Geran hendaklah menyatakan kenyataan penghargaan kepada Universiti Islam Antarabangsa Sultan Abdul Halim Mu’adzam Shah (UniSHAMS).
7.7. Sebarang perubahan kepada kertas cadangan penyelidikan hendaklah dimaklumkan kepada Pusat Pengurusan Penyelidikan (RMC).
7.8. Pemegang Geran hendaklah bertanggungjawab di atas semua perbelanjaan berkenaan dengan penyelidikan/ projek.
7.9. Pemegang Geran hendaklah bertanggungjawab menyimpan penyata kewangan penyelidikan/ projek dan bukti perbelanjaan dan perlu mengemukakannya kepada Pusat Pengurusan Penyelidikan (RMC) apabila diminta berbuat demikian.
7.10. Selain daripada cuti belajar yang telah diluluskan oleh Universiti, Pemegang Geran tidak boleh meninggalkan Universiti dalam tempoh yang lama yang boleh menjejaskan penyelidikan/ projek yang berkait dengan GPU yang telah diluluskan kepadanya atau atas namanya. Walau bagaimanapun, jika terdapat keperluan untuk berbuat demikian, Pemegang Geran hendaklah terlebih dahulu mendapat kelulusan daripada Dekan Kulliyyah yang berkenaan dan Pusat Pengurusan Penyelidikan (RMC). Sebarang kelulusan cuti belajar dan/atau kebenaran meninggalkan Universiti dalam tempoh lama yang diberikan tidak boleh dianggap sebagai persetujuan menangguhkan atau memberi lanjutan Tempoh Penyelidikan yang mana​ Pemegang Geran masih terikat untuk menyempurnakan penyelidikan/ projek dalam masa Tempoh Penyelidikan.
7.11. Pemegang Geran atau mana-mana Penyelidik Bersama hendaklah menghadiri setiap taklimat penyelidikan atau perjumpaan yang diaturkan oleh Pusat Pengurusan Penyelidikan (RMC).

7.12. Pemegang Geran hendaklah menghadiri dan membentangkan kertas kerja berkaitan penyelidikan sekurang-kurangnya satu kali bagi setiap GPU dalam mana-mana seminar/persidangan.  
7.13. Sekiranya Pemegang Geran menamatkan perkhidmatannya sebagai Kakitangan Akademik Universiti sebelum penyelidikan/ projek yang mana GPU tersebut telah diluluskan kepadanya atau atas namanya belum disempurnakan, Pemegang Geran hendaklah memaklumkan secara bertulis kepada Pusat Pengurusan Penyelidikan (RMC) nama penggantinya dari kalangan Penyelidik Bersama. 
7.14. Pemegang Geran hendaklah sentiasa mematuhi Pekeliling Pusat Pengurusan Penyelidikan Bilangan 01 Tahun 2024, dasar-dasar, garis panduan, pekeliling-pekeliling yang berkaitan, peraturan-peraturan, arahan-arahan dari Universiti, JKU3PK serta Pusat Pengurusan Penyelidikan (RMC) dari semasa ke semasa.
7.15. Pemegang Geran yang ingin menarik diri hendaklah mendapatkan kelulusan JKU3PK terlebih dahulu dan sekiranya tidak berbuat demikian Universiti berhak mengambil tindakan sewajarnya mengikut peruntukan peraturan-peraturan yang sedang berkuatkuasa di Universiti atau undang-undang yang berkaitan. 
7.16. Pemegang Geran atau GPU boleh ditamatkan oleh JKU3PK jika berlaku pelanggaran mana-mana peruntukan di bawah Pekeliling Pusat Pengurusan Penyelidikan Bilangan 01 Tahun 2024, pekeliling-pekeliling yang berkaitan serta peraturan-peraturan dan arahan-arahan yang sedang berkuatkuasa di Universiti dan tiada pampasan, gantirugi atau indemniti yang perlu dibayar oleh Universiti kepada Pemegang Geran akibat penamatan tersebut.
7.17. Penggantian Pemegang Geran GPU

(a) Pemegang Geran boleh memohon kepada JKU3PK untuk memindahkan GPU yang dipegang olehnya kepada Penyelidik Bersama/ Pemohon baharu yang bersetuju menggantikannya sebagai Pemegang Geran dengan mengisi RMC17: BORANG PENAMBAHAN DAN PENGGUGURAN dan menyerahkannya kepada Pusat Pengurusan Penyelidikan (RMC). Keputusan JKU3PK terhadap mana-mana permohonan adalah muktamad tertakluk kepada syarat yang ditetapkan.
(b) Sekiranya permohonan penggantian diluluskan, Calon Pemegang Geran yang baharu adalah wajib mengisi Borang Persetujuan Terima Pelantikan GPU beserta setem hasil dan menyerahkannya kepada Pusat Pengurusan Penyelidikan (RMC) sebagai bukti persetujuan terikat dengan peraturan-peraturan, syarat-syarat dan obligasi-obligasi sebagai Pemegang Geran.
(c) Penggantian Pemegang Geran GPU bermaksud jawatan Ketua Penyelidik juga akan bertukar kepada Pemegang Geran yang baharu dan Pemegang Geran (pemohon) yang memohon penggantian itu akan bertukar status kepada Penyelidik Bersama melainkan terdapat permohonan untuk menamatkan keterlibatannya dalam penyelidikan/ projek tersebut atau ditamatkan oleh Ketua Penyelidik atau menurut peruntukan Pekeliling ini.
(d) Mana-mana keadaan penamatan yang disebut di Perenggan (c) di atas, Pemegang Geran masih bertanggungjawab terhadap mana-mana pelanggaran atau ketidakpatuhan semasa tempoh berkenaan dan bertanggungan membayar balik kepada Universiti kesemua atau mana-mana bahagian jumlah peruntukan GPU dan apa-apa bayaran lain yang telah dibelanjakan atau dibayar oleh UniSHAMS kepada Pemegang Geran, Penyelidik Bersama atau pihak lain tanpa memprejudiskan tindakan lain menurut Pekeliling ini, mana-mana peraturan atau undang-undang.
7.18. Syarat-syarat terhadap Pemegang Geran GPU yang ingin bercuti belajar sepenuh masa
(a) Pemegang Geran hendaklah terlebih dahulu memohon persetujuan secara bertulis daripada JKU3PK sebelum membuat apa-apa permohonan cuti belajar. 
(b) Pemegang Geran yang permohonannya dipersetujui oleh JKU3PK adalah dikehendaki menyerahkan jawatan Ketua Penyelidik kepada Penyelidik Bersama yang dipersetujui oleh JKU3PK.
(c) Permohonan persetujuan cuti belajar hendaklah dibuat melalui surat rasmi beserta RMC17: BORANG PENAMBAHAN DAN PENGGUGURAN yang lengkap diisi dan menyerahkannya kepada Pusat Pengurusan Penyelidikan (RMC).

(d) Persetujuan cuti belajar yang diberikan oleh JKU3PK atau pertukaran Ketua Penyelidik tidak melepaskan Pemegang Geran daripada terikat kepada peruntukan berkenaan Tempoh Penyelidikan melainkan JKU3PK memutuskan sebaliknya.
8. SYARAT-SYARAT DAN TANGGUNGJAWAB-TANGGUNGJAWAB KHUSUS PENYELIDIK BERSAMA

8.1. Penyelidik Bersama bertanggungjawab menjalankan penyelidikan/ projek secara profesional dan beretika serta menggunakan kaedah dan prinsip yang betul.
8.2. Penyelidik Bersama dilarang terlibat dalam sebarang bentuk plagiat.
8.3. Penyelidik Bersama hendaklah memberikan kerjasama yang sewajarnya kepada Ketua Penyelidik, Pusat Pengurusan Penyelidikan (RMC) dan JKU3PK.
8.4. Penyelidik Bersama hendaklah mengendalikan penyelidikan/ projek dengan cara yang tidak menjejaskan kepentingan Universiti dan perlu mengambil langkah-langkah sewajarnya dalam mengelakkan sebarang penyalahgunaan peralatan dan kemudahan yang disediakan oleh Universiti semasa melaksanakan penyelidikan/ projek tersebut.
8.5. Penyelidik Bersama perlu bersedia mengambil tanggungjawab menjalankan tugas Ketua Penyelidik apabila diarahkan berbuat demikian semasa ketiadaan Ketua Penyelidik dan perlu bersedia menggantikan tempat sekiranya Ketua Penyelidik ingin menarik diri.
8.6. Penyelidik Bersama dibenarkan untuk menarik diri dengan kebenaran Ketua Penyelidik.
8.7. Pemegang Geran hendaklah sentiasa mematuhi Pekeliling Pusat Pengurusan Penyelidikan Bilangan 01 Tahun 2024, dasar-dasar, garis panduan, pekeliling-pekeliling yang berkaitan, peraturan-peraturan, arahan-arahan dari Universiti, JKU3PK serta Pusat Pengurusan Penyelidikan (RMC) dari semasa ke semasa.
8.8. Penyelidik Bersama boleh ditamatkan oleh Ketua Penyelidik atau Pemegang Geran tanpa perlu menyatakan sebab dan tiada pampasan, gantirugi atau indemniti yang perlu dibayar oleh Ketua Penyelidik atau Pemegang Geran atau Universiti kepada Penyelidik Bersama akibat penamatan tersebut.
9. 
LAPORAN KEMAJUAN DAN LAPORAN AKHIR PENYELIDIKAN/ PROJEK

9.1. Pemegang Geran dan/atau Ketua Penyelidik bertanggungjawab menyelia dan menyerahkan laporan kemajuan penyelidikan/ projek dengan kekerapan tiga (3) kali setahun berkuatkuasa mengikut tarikh kelulusan GPU. Format Laporan Kemajuan adalah berdasarkan RMC08: BORANG LAPORAN SEMASA PENYELIDIKAN yang boleh dimuat turun melalui portal ICMS dan perlu dihantar kepada Pusat Pengurusan Penyelidikan (RMC).
9.2. Apabila penyelidikan/ projek telah disiapkan sepertimana ditetapkan, Pemegang Geran adalah bertanggungjawab untuk mengemukakan laporan akhir menggunakan RMC28: BORANG LAPORAN AKHIR PENYELIDIKAN kepada Pusat Pengurusan Penyelidikan (RMC) untuk semakan, penilaian dan simpanan. Laporan tersebut akan dijadikan asas pengukuran untuk permohonan akan datang. Format Laporan Akhir tersebut boleh dimuat turun melalui portal ICMS.
10. 
TANGGUNGJAWAB MENERBITKAN HASIL PENYELIDIKAN/PROJEK

6.1 Pemegang Geran hendaklah menerbitkan dan menyerahkan lapan (8) naskhah buku hasil penyelidikan/ projek yang telah siap kepada Pusat Pengurusan Penyelidikan (RMC) sebagai bukti penyelidikan/ projek telah siap sepenuhnya; dan

6.2 Pemegang Geran hendaklah menerbitkan hasil penyelidikan/ projek yang telah siap ke dalam jurnal Indeks berstatus WoS/ Scopus (dalam bidang)/ ERA/ MyCite sekurang-kurangnya satu (1) penerbitan.

6.3 Setiap penerbitan hendaklah memasukkan kenyataan penghargaan kepada UniSHAMS sebagaimana yang ditetapkan oleh Pusat Pengurusan Penyelidikan (RMC).

6.4 Pemegang Geran hendaklah membentangkan penyelidikan/ projek yang telah siap tersebut di dalam Seminar Penyelidikan dan perlu menghadirkan diri ke mesyuarat yang akan ditetapkan oleh Pusat Pengurusan Penyelidikan (RMC).
11.
KESAN KETIDAKPATUHAN PEKELILING

1.1. Sebarang ketidakpatuhan pekeliling ini boleh menyebabkan Pusat Pengurusan 
Penyelidikan berhak mengambil tindakan seperti berikut:

a) Tuntutan bayaran balik tidak diproses,

b) Permohonan GPU baharu tidak dipertimbangkan,

c) Buku penyelidikan tidak akan diterbitkan. 

1.2. Walau apapun yang dinyatakan dalam perenggan 11.1 di atas, Pengarah Pusat 
Pengurusan Penyelidikan (RMC) dalam keadaan tertentu boleh mempertimbangkan 
rayuan pemegang geran untuk mengetepikan tindakan di atas.
12.  
PEMAKAIAN DAN TARIKH KUAT KUASA

6.1 Pekeliling Pusat Pengurusan Penyelidikan Bilangan 01 Tahun 2024 ini adalah berkuat kuasa mulai 01 Januari 2024 dan terpakai kepada kategori berikut:

(a) Pemohon baharu

(b) Pemohon yang memohon sebelum 01 Januari 2024 yang belum diluluskan

(c) Pemohon/ Pemegang Geran yang telah diluluskan pada atau selepas tarikh kuat kuasa pada 01 Januari 2024

6.2 Pekeliling Pusat Pengurusan Penyelidikan Bilangan 01 Tahun 2024 ini tidak terpakai kepada pemegang geran yang telah menandatangani perjanjian khusus berkaitan geran berkenaan kecuali perjanjian tersebut mengandungi klausa rujukan kepada peraturan, pekeliling dan arahan dari semasa ke semasa.
6.3 Kesemua peruntukan Pekeliling Pusat Pengurusan Penyelidikan Bilangan 01 Tahun 2024 ini hendaklah dianggap sebagai syarat-syarat dan tanggungjawab-tanggungjawab yang perlu dilaksanakan di antara Pemegang Geran dan UniSHAMS, dan Borang Persetujuan Terima Pelantikan GPU adalah persetujuan kedua-dua pihak untuk terikat dengan syarat-syarat dan tanggungjawab-tanggungjawab tersebut.
13.  
PEMBATALAN

Dengan berkuat kuasanya Pekeliling Pusat Pengurusan Penyelidikan Bilangan 01 Tahun 2024 ini, mana-mana pekeliling atau peraturan terdahulu serta pindaan-pindaan sebelum tarikh kuat kuasa ini setakat mana yang bercanggah dengan Pekeliling Pusat Pengurusan Penyelidikan Bilangan 01 Tahun 2024 ini adalah terbatal.

Sekian, dimaklumkan. Terima kasih.
“MELESTARIKAN ILMU MELALUI KEBIJAKSANAAN” 

“KEDAH SEJAHTERA – NIKMAT UNTUK SEMUA”

Saya yang menjalankan amanah,

(DR. RAHAYATI BINTI AHMAD)

Pengarah

Pusat Pengurusan Penyelidikan (RMC)

